Skatta- og avgjaldsmál- avgerðir

Mál nr.: 

Lóg: 


Avgerð tikin:

03-02-021-14 og

03-03-31-6

Meirvirðisgjaldslógin § 16

Skattalógin § 31

03.03.2004

Frádráttir í mvg- og skattaroknskapi hjá bónda.

Samandráttur:

Skatta- og avgjaldskærunevndin staðfesti avgerðina hjá Kommunalu

skattakærunevndini um bert at loyva bónda frádrátt fyri útreiðslur í lutfallinum

millum skornan og seldan seyð. Harafturat staðfesti nevndin avgerðina hjá

Kommunalu skattakærunevndini um ikki at loyva honum frádrátt fyri farteldu,

stereoannlegg, blómur, mat og vøru. Nevndin loyvdi tó kæraranum frádrátt fyri

gummistivlar og gummiskógvar.

Skatta- og avgjaldskærunevndin staðfesti avgerðina hjá Toll- og Skattstovu Føroya

viðvíkjandi teimum broytingum, sum vóru gjørdar í meirvirðisgjaldsroknskapinum, tó

soleiðis, at kærarin eisini í meirvirðisgjaldsroknskapinum fekk frádrátt fyri

útreiðslurnar til gummistivlar, gummiskógvar og tær útreiðslur, sum Kommunala

skattakærunevndin hevði góðkent, at hann fekk frádrátt fyri í skattaroknskapinum.

Avgerð:

Málslýsing:

Toll- og Skattstova Føroya hevði hækkað skattskyldugu inntøkuna hjá kæraranum fyri 2000

við kr. 21.301 og fyri 2001 við kr. 36.685. Hækkingarnar stavaðu frá broytingunum, sum

Toll- og Skattstova Føroya hevði framt í roknskapi kærarans í samband við seyðahald

hansara.

Harafturat hevði Toll- og Skattstova Føroya broytt mvg-uppgerðir kærarans fyri somu ár.

Keypsmvg fyri 4. ársfjórðing 2000 var lækkað við kr. 1.162 og fyri 4. ársfjórðing 2001 var

keypsmvg lækkað við kr. 5.786. Lækkingarnar svaraðu til mvg av ikki góðtiknum útreiðslum

av seyðahaldinum gjøgnum árið.

Avgerðin um broytingarnar í skattskyldugu inntøkuni varð kærd til kommunala

skattakærunevnd, sum tók avgerð í málinum 25. september 2003. Kærarin fekk partvíst

viðhald í kæruni, og hevur kært avgerðina til Skatta- og avgjaldskærunevndina.

Avgerðin viðvíkjandi meirvirðisgjaldinum varð kærd til Stýrið, sum sendi kæruna til

viðgerðar hjá Skatta- og avgjaldskærunevndini. Bíðað hevur verið við viðgerðini av hesari

kæruni, til Kommunala skattakærunevndin hevði tikið avgerð, bæði tí hetta var ynski

kærarans, og tí úrslitið av skattamálinum varð mett at hava týdning fyri mvg-málið.

Avgerðin hjá Kommunalu skattakærunevndini:

Kommunala skattakærunevndin lýsir málið soleiðis:

“Toll- og Skattstova Føroya hevur framt vanligt roknskapareftirlit viðvíkjandi landbrúksvirkseminum

hjá kæraranum fyri inntøkuárini 2000 og 2001. Kærarin er kongsbóndi og hevur fyri umrøddu ár givið

upp hall av landbúnaðarvirkseminum við ávikavist 11.022,32 kr. og 40.422,79 kr. Hann hevði tó eisini

aðrar inntøkur, so sjálvuppgivnu inntøkurnar fyri 2000 og 2001 eru ávikavist 250.610 kr. og 237.561

kr.

Orsøkin til hækkingina fyri 2000 er í høvuðsheitum hon, at T&S ikki góðtekur frádrátt fyri keyp av

ymsum vørum uppá tilsamans 12.733,96 kr., tí hesar verða mettar sum privatar vegna vantandi

útgreining av fakturum. Tær soleiðis minkaðu rakstrarútreiðslurnar eru harafturat lækkaðar við

0,347, sum svarar til lutfalsliga tali av skornum, men ikki seldum seyði ár 2000 (62 av 95 eru seldir)

og samsvarandi lutfallsliga lækking av avskrivingum við eginnýtslu.

Orsøkin til hækkingina fyri 2001 er í høvuðsheitum hon, at T&S ikki góðtekur frádrátt fyri keyp av

ymsum vørum upp á tilsamans 21.246,56 kr, tí hesar verða mettar sum privatar vegna vantandi

útgreining av fakturum, og hvat einari teldu og einum stereoanleggi viðvíkur, tí hesar vørur ikki

haldast at verða brúktar ella eru neyðugar at brúka í vinnuliga virkseminum hjá skattgjaldaranum.

Tær soleiðis minkaðu rakstrarútreiðslurnar eru harafturat lækkaðar við 0,354, sum svarar til

lutfalsliga tali í skornum, men ikki seldum seyði ár 2001 (62 av 96 vóru seldir) og samsvarandi

lutfalsliga lækking av avskrivingum við eginnýtslu.

Kærarin ger vart við, at hann er kongsbóndi, og at landbúnaðarvirksemið tí ikki kann metast sum

nøkur framíhjá vinna ella ítriv. Rakstrarkostnaðurin kann tí ikki avmarkast (býtast) til/í lutfall til

seldar seyðir. Hildið verður, at tað eigur ikki at vera avgerandi, um viðkomandi bóndi bert hevur seyð,

meðan aðrir, sum hava seyð og neyt ikki verða býttir lutfalsliga. Gjørt verður tí galdandi, at

ásetingarnar í vegleiðingarskrivinum viðvíkjandi seyðahaldi ikki eiga at nýtast í hesum føri. Felagið

vísir á meginregluna um rakstrarkostnað, t.e. tær útreiðslur, sum í árinum ganga til at vinna

inntøkurnar, tryggja tær og halda teimum við. Og vísir í hesum høpi á eitt nú

landsskattanevndaravgerð 34/1985.

Við hesum grundgevingum verður mælt ímóti, at rakstrarkostnaðurin og avskrivingar verða lækkaðar

við einum parti, sum svarar til eginnýtslu av skornum seyði.

Viðvíkjandi útreiðslupostum, sum ikki verða góðkendir fyri ár 2000, verður viðmerkt:

Vøra frá Handli A og Handli B er til fjallfólk. Døgurði frá Matstovu C er útreiðslur í samband við

landbúnaðarørindi. Blómur frá Handli D er útreiðsla í samband við landbúnaðarsamband, sum

virksemið hevur við sær. Útreiðslur til gummistivlar, sum eru drignar frá sum rakstrarkostnaður, eru

fyri serligar gummistivlar, sum ikki glíða, keyptir til fjallbrúk og tí ein útreiðsla í samband við

landbúnaðin. Ferða- og flutningsútreiðslur hava samband við keyp av eini landbúnaðarmaskinu.

Viðvíkjandi útreiðslupostum, sum ikki verða góðkendir fyri 2001, viðmerkir felagið:

Vøra frá Handli A og Handli E er til fjallfólk. Matur frá Matstovu F eru útreiðslur í samband við

landbúnaðarørindi. Útreiðslur til keyp av radioanleggi er til arbeiðs- og flettingarhølið. Útreiðslur til

keyp av teldu eru útreiðslur, sum ein og hvør fyritøka í dag hevur tørv á. Teldan kann samanberast við

eina vanliga skrivimaskinu, sum fyrr var neyðug útgerð í sambandi við eitt og hvørt vinnuligt virksemi.

Keypta teldan verður brúkt til t.d. at skráseta seyð og brøv, samskifta við teldupost o.a. Nevnt verður,

at onkur bóndi hevur farteldu við á rættina.

Kærarin mælir til onga broyting at gera í innlatnu roknskapum fyri 2000 og 2001.

Toll- og Skattstova Føroya sigur í áliti dagfest 2. apríl 2003 m.a., at tær broytingar, sum

virkiseftirlitið hevur elvt T&S at gera, kunnu sundurgreinast undir 4 høvuðsevnum:

Hvat kann góðtakast sum útreiðsla í samband við landbúna?

Í roknskapinum fyri 2001 hevur kærarin tikið við útreiðslur til keyp av einari nýggjari farteldu og

einum nýggjum radioannleggi. T&S heldur ikki, at hesar útreiðslur kunnu dragast frá sum

rakstrarkostnaður eftir § 31 í skattalógini, hóast kærarin ger galdandi, at teldan verður nýtt til at

skráseta seyðin við, og at radioanleggið verður nýtt í flettingarhølinum.

T&S heldur, at tað er ikki neyðugt við einari spildurnýggjari og góðari farteldu við rættiliga stórum

kapasiteti til at skráseta nakrar seyðir. Í øllum førum kann slík útreiðsla ikki góðtakast sum vinnulig

burturav. Somuleiðis heldur T&S, at tað er ikki neyðugt við einum stereoanleggi til eitt flettingarhøli.

T&S vísir harafturat á, at anleggið er keypt uttan fyri vanliga flettingartíð tann 22/12 2001.

Skulu útreiðslurnar býtast upp í lutfalli av seldum og skornum seyði ella ikki?

Sambært Vegleiðingarskriv I frá Líkningarráð Føroya frá 1996, síðu 143, skulu rakstrarúteiðslur

býtast í lutfalli til seldan seyð. T&S metir, at eitt býti av rakstrarútreiðslum í lutfalli við seldan seyð er

í tráð við § 31 í Skattalógini. Á henda hátt er tað bara útreiðslur, sum eru við til at vinna inntøkurnar,

ið verða tiknar við í roknskapin.

Á síðu 143 í vegleiðingarskrivinum stendur eisini, at útreiðslur til hald, røkt og rakstur verða loyvdar

drignar frá lutfalsliga í roknskapinum, treytað av, at navn á móttakara verður upplýst. Í skjølunum hjá

kæraranum vóru nøvnini á teimum, sum høvdu fingið seyð sum løn í samband við hald, røkt og rakstur

ikki upplýst.

Kunnu (bókingar)skjøl, har ikki er skrivað á, hvat er keypt, góðtakast?

Kærarin hevur tikið nøkur skjøl við í roknskapin sum skjalprógv fyri vørukeyp, men sum ikki greina

keypið út annað enn, at orðið “vøra” er tilskilað. Hóast kærarin hevur greitt frá, at talan er um vøru

til fjallmenn, heldur T&S, at skjalatilfarið lýkur ikki ásetingarnar í kunngerðini um minstukrøv til

bókhald og roknskap viðvíkjandi bókingarskjølum, har tað í § 11, stk. 4 m.a. er ásett, at skjøl

viðvíkjandi keypi og sølu skulu hava upplýsingar um slag, nøgd og upphædd á veitingini.

Er tað nógmikið bara at skriva eina upphædd á roknskapin uttan at (undirliggjandi) skjøl eru?

Fyri ár 2000 hevur kærarin útreiðsluført 8.200,00 kr. fyri ferða- og flutningskostna, uttan at skjøl

yvirhøvur eru tøk. Hóast kærarin hevur greitt frá, at talan er um útreiðslur hildnar í samband við keyp

av landbúnaðarmaskinu, kann T&S ikki góðtaka henda frádrátt, tá ongi skjøl finnast. Hartil vísir T&S

á, at tilgongd av landbúnaðarmaskinu sæst heldur ikki at verða tikin við í roknskapunum í 2000 ella

2001.

T&S vísir á § 4, stk. 2 í kunngerðini um minstukrøv til bókhald og roknskap, har ásett er, at

skrásetingarnar og tilhoyrandi skjalatilfar skulu innihalda tær upplýsingar, ið krevjast sum skjalprógv

fyri rættleikan av skrásetingunum (eftirlitssporið).

Tá ein slík útreiðsluføring av ferða- og flutningskostnaði í samband við keyp av landbúnaðarmaskinu

ikki lýkur framman fyri ávísu krøv í kunngerðini um minstukrøv til bókhald og roknskap, verður

frádrátturin ikki loyvdur.

Skattakærunevndin tekur í høvuðsheitum undir við avgerðini hjá T&S við teimum grundgevingum,

sum givnar eru fyri henni. Skattakærunevndin heldur tó, at teldan, sum kærarin hevur keypt í 2001 fyri

ein part skal roknast sum útvegað og brúkt í samband við landbúnaðarvirksemið og hevur avgjørt, at

hesin partur skal vera 25 % av keypspeninginum. Hetta býti eigur at fáa samsvarandi avleiðingar fyri

møguligar skattligar avskrivingar – og rakstrarkostnað av teldunýtsluni.

Uppskot til semju:

Tikið verður undir við teimum broytingum, sum Toll- og Skattstovan hevur gjørt fyri skattaárið 2000

og 2001 uppá 21.301kr. og 36.143 tó frádrigið 25% av keypsvirðinum á telduni.”

Eftir at hava fingið viðmerkingar frá kæraranum, sigur kærunevndin m.a.:

“.....eftir at hava fingið ferðaseðil og váttan frá fyritøkuni um tygara vitjan, er avgerð tikin um at

loyva ferðaútreiðslum uppá 8.200 í roknskapinum. Útreiðslur og frádráttir skulu vísast í

roknskapinum í síni heild og verður so loyvt frádrigið í sama lutfall sum lutfalli millum skornan og

seldan seyð.

Avgerð:

Tikið verður undir við teimum broytingum, sum Toll- og Skattstovan hevur gjørt fyri skattárið 2000 og

2001 uppá 21.301 kr. og 36.143 tó frádrigið 25% av keypsvirðinum á telduni og 8.200 kr í

ferðaútreiðslum (lutfalsliga).”

Kærurnar til Skatta- og avgjaldskærunevndina:

Umframt at endurtaka tey sjónarmið, sum kærarin hevur ført fram fyri Kommunalu

skattakærunevndini, vísir hann m.a. á, at Kommunala skattakærunevndin sjálvandi bert hevur

viðgjørt tað skattliga í málinum.

Kærarin góðtekur ikki, at bert lutfalsligur frádráttur verður loyvdur, tá hetta bert er ein

vegleiðandi regla hjá Toll- og Skattstovu Føroya. Kærarin vil vita, hví landbúnaður skal

viðgerast øðrvísi enn onnur vinna. VLS er frá 1996 og rundskriv nr. 16 frá 8. apríl 1989 um

skatting av seyði varð sett úr gildi so seint sum 30. juni 2003. Kærarin vísir á, at tá ivi er um,

hvat er galdandi, má tað verða lógin, sum er avgerandi, og allur ivi má koma

skattaborgaranum til góða.

Harumframt ger hann galdandi, at um Kærunevndin ikki vil ganga teimum á møti og loyva

fullan frádrátt eins og aðrar fyritøkur fáa, so má teldan roknast sum vinnulig og fáa sama

lutfalsliga frádrátt sum hinar útreiðslurnar.

Toll- og Skattstova Føroya:

Í skrivi frá 17. november 2003 verður m.a. greitt frá, at umboð fyri Toll- og Skattstovu Føroya

á vitjan hjá kæraranum fingu at vita, at farteldan hevði fingið virus, og hesin hevði slettað

allar upplýsingar viðv. skrásettum seyði. Teldan, sum hevði tikið trygdaravrit, hevði eisini

fingið virus. Sostatt bar ikki til at fáa prógv fyri, at teldan varð nýtt vinnuliga í samband við

landbúnaðin hjá kæraranum.

Á somu vitjan varð eisini spurt eftir stereoanlegginum. Upplýst varð, at stereoanleggið hevði

staðið í bilhúsinum, men var nú komið inn í sethúsini at vera.

Hóast als ongi prógv eru fyri, at farteldan er nýtt vinnuliga, mælir Toll- og Skattstova Føroya

til, at avgerðin hjá Kommunalu skattakærunevndini um, at 25% av útreiðslunum skulu roknast

sum vinnuligar, verður staðfest.

Toll- og Skattstova Føroya metir ikki, at atlit kann takast til, um talan er um kongsjørð ella

ognarjørð, tá avgerð verður tikin um, um útreiðslurnar skulu roknast í lutfalli til seldan seyð.

Gjørt verður galdandi, at útreiðslurnar skulu roknast í lutfalli til seldan seyð. Víst verður til

rundskrivið frá 8/4 1989 og til § 31 í skattalógini og við atliti til, hvussu aðrir bøndur rokna

teirra útreiðslur.

Stýrið:

Stýrið tekur undir við niðurstøðunum hjá økisskrivstovuni og hevur ikki nakað at leggja

afturat málinum.

Fundur í Skatta- og avgjaldskærunevndini:

Á fundi í Skatta- og avgjaldskærunevndini tann 3. mars 2004 møtti grannskoðari saman við

kæraranum og hjúnafelaga hansara. Umboð frá Toll- og Skattstovu Føroya vóru eisini

tilstaðar á fundinum.

Umframt at endurtaka tey sjónarmið, sum áður hava verið førd fram, vísti kærarin og hansara

umboð m.a. á, at tað bert er, tá talan er um seyðahald, at lutfalsligur frádráttur verður loyvdur.

Neytabøndur og fiskimenn verða ikki viðgjørdir á henda hátt.

Kærarin mótmælir avgerðini hjá Kommunalu skattakærunevndini, at lutfalsligi frádrátturin,

sum Kommunala skattakærunevndin hevði loyvt fyri telduna (25%), harafturat skal minkast

lutfalsliga, sum hinar rakstrarútreiðslurnar. Víst varð eisini á, at tvær aðrar teldur eru í

húsinum, og at hesar verða brúktar privat.

Toll- og Skattstova Føroya hevði ikki nógv at leggja afturat tí, sum var ført fram skrivliga.

Víst var tó m.a. á, at tað er rætt eftir skattalógini, at lutfalsligt býti verður gjørt, tí kærarin

hevur ikki rætt til frádratt fyri tann partin, sum hoyrir til eginnýtsluna.

Avgerðin hjá Skatta- og avgjaldskærunevndini:

Skatta- og avgjaldskærunevndin hevur heimild til at taka alla avgerðina til viðgerðar, sama

hvat kæruevnið er, smb. § 25, stk. 4 í lóg um Toll- og Skattafyrisiting.

Men tá Stýrið ikki hevur kært avgerðina hjá Kommunalu skattakærunevndini, og

økisskrivstovan í teirra ummæli frá 21. november 2003 ikki ger viðmerkingar til

ferðaútreiðslurnar á kr. 8.200 og annars mælir til, at avgerðin hjá Kommunalu

skattakærunevndini verður staðfest, verður mett, at hetta kann síggjast sum ein góðkenning av

útreiðslunum.

Skatta- og avgjaldskærunevndin avgjørdi tí at avmarka viðgerðina til tann partin av

útreiðslunum, sum Kommunala skattakærunevndin ikki gav kæraranum viðhald í.

Lutfalsligur frádráttur:

Fyri tey bæði árini, sum hetta málið snýr seg um, var rundskriv nr. 16 frá 8. apríl 1989

viðvíkjandi skatting av seyði galdandi. Sambært hesum er talan um vinnu, tá sølan av seyði er

17 ella meira. Kærarin hevur selt 62 av 95 seyðum í 2000 og 62 av 96 seyðum í 2001. Eftir

rundskrivinum er hann tí vinnuligur og hevur roknskaparskyldu og kann draga hall frá.

Frádráttur verður tó bert givin fyri útreiðslur viðvíkjandi teimum seldu seyðunum.

Sostatt hevur kærarin ikki rætt til at draga frá allar útreiðslur viðvíkjandi seyðahaldinum, men

bert 62/95 av útreiðslunum í 2000 og 62/96 av útreiðslunum í 2001.

Tað verður mett í tráð við § 31 í skattalógini, at kærarin bert fær frádrátt í mun til seldan seyð,

tí henda grein heimilar frádrátt fyri tær útreiðslur, sum ganga til at vinna, tryggja og halda

inntøkurnar viðlíka. Tann parturin, sum ikki verður seldur, svarar til eginnýtslu hjá

kæraranum, og hetta eigur hann ikki frádrátt fyri sambært § 31.

Somuleiðis hevur kærarin bert rætt til avskriving svarandi til vinnuliga partin í nýtslu

rakstrargagnsins, smb. § 7 í avskrivingarlógini, sum heimilar avskriving av maskinum,

innbúgvi og rakstrargøgnum, sum verða nýtt bæði til vinnu og til eginnýtslu.

Rakstrarútreiðslurnar:

Nevndin viðmerkti, at ein fartelda er ikki ein vanlig útreiðsla í samband við seyðahald, og tí

má krevjast, at víst verður á, at endamálið við útreiðsluni er at vinna inntøku av

seyðahaldinum. Eftir teimum upplýsingum, sum eru í málínum um nýtsluna av telduni, metti

nevndin, at kærarin ikki hevur víst á, at teldan er neyðug fyri at vinna, tryggja ella halda

inntøku hansara.

Men tá Kommunala skattakærunevndin hevur góðkent, at 25% av útreiðslunum í samband við

telduna skulu roknast sum vinnuligar, og Toll- og Skattstova Føroya ikki hevur kært hesa

avgerð, men hinvegin hevur mælt til, at avgerðin hjá Kommunalu skattakærunevndini hesum

viðvíkjandi verður staðfest, avgjørdi nevndin at staðfesta avgerðina hjá Kommunalu

skattakærunevndini viðvíkjandi telduni.

Viðmerkjast skal í hesum sambandi, at Skatta- og avgjaldskærunevndin lesur avgerðina hjá

Kommunalu skattakærunevndini soleiðis, at hon hevur tikið avgerð um, at vinnuligi parturin

av telduni er 25%. Við at gera hetta býtið hevur Kommunala skattakærunevndin tikið støðu til

býtið millum privatu og vinnuligu nýtsluna av telduni. Onki er, sum bendir á, at Kommunala

skattakærunevndin hevur gjørt av, at hesin prosentpartur aftur skal minkast. Sostatt verður

gjørt av, at kærarin fær frádrátt fyri 25 % av útreiðslunum av telduni.

Viðvíkjandi útreiðslunum til blómur frá Handli D, mat frá Matstovu C og F og vøru frá

Handli A, Handli B og Handli E metti nevndin, at útreiðsluskjølini ikki luku treytirnar fyri at

kunna skjalprógva, at samband var millum útreiðslurnar og seyðahaldið. Nevndin vildi tí ikki

loyva frádrátt fyri hesar útreiðslur.

Viðvíkjandi stereoanlegginum viðmerkti nevndin, at endamálið við keypinum av

stereoanlegginum er ikki at vinna, tryggja og halda inntøkuna av seyðahaldinum við, men ein

privatútreiðsla. Tí verður frádrattur ikki loyvdur fyri hesa útreiðslu.

Hóast klæðir vanliga verða mett sum ein privatútreiðsla, metti nevndin eftir frágreiðing

kærarans, at gummistivlarnir og gummiskógvarnir vóru av slíkum slag, at kærarin ikki brúkti

teir privat men bert í samband við seyðahaldið. Tí var talan um eina rakstrarútreiðslu, sum

kærarin átti frádrátt fyri.

Nevndin avgjørdi at staðfesta avgerðina hjá Kommunalu skattakærunevndini, tó so, at

kærarin fær viðhald í, at hann hevur rætt til frádrátt fyri útreiðslur til gummistivlar og

gummiskógvar.

Viðvíkjandi teimum broytingum, sum eru framdar í mvg-roknskapinum hjá kæraranum,

viðmerkti nevndin, at tær eru ein beinleiðis avleiðing av teimum broytingum, sum eru framdar

í hansara skattaroknskapi. Nevndin metti tað tí ikki neyðugt at gera eina sjálvstøðuga meting

av útreiðslunum í mun til mvg-roknskapin.

Skatta- og avgjaldskærunevndin avgjørdi soleiðis at staðfesta avgerðina hjá Toll- og

Skattstovu Føroya viðvíkjandi teimum broytingum, sum vóru gjørdar í

meirvirðisgjaldsroknskapinum hjá kæraranum fyri 2000 og 2001, tó soleiðis, at kærarin

eisini í meirvirðisgjaldsroknskapinum fær frádrátt fyri útreiðslurnar til gummistivlar,

gummiskógvar og tær útreiðslur, sum Kommunala skattakærunevndin hevur góðkent,

at hann fær frádrátt fyri í skattaroknskapinum.
